
Монгол Улсын Их Хурлын 2022 оны хаврын ээлжит чуулганы
Инновац, цахим бодлогын байнгын хорооны 07 дугаар сарын 04-ний

 өдөр /Даваа гараг/-ийн хуралдааны товч тэмдэглэл
 
          Улсын Их Хурлын гишүүн Б.Саранчимэг ирц, хэлэлцэх асуудлын дарааллыг танилцуулж, хуралдааныг даргалав.
 
 
Хуралдаанд ирвэл зохих 12 гишүүнээс 8 гишүүн хүрэлцэн ирж, 66.7 хувийн ирцтэйгээр хуралдаан 17 цаг 46 минутад Төрийн ордны “Үндсэн хууль” танхимд эхлэв. 

Томилолттой: Н.Учрал, Ц.Идэрбат;


Чөлөөтэй: Э.Бат-Амгалан, Т.Доржханд. 

Нэг.Монгол Улсын 2021 оны нэгдсэн төсвийн гүйцэтгэл, Засгийн газрын санхүүгийн нэгтгэсэн тайлан, “Монгол Улсын 2021 оны төсвийн гүйцэтгэл батлах тухай” Улсын Их Хурлын тогтоолын төсөл /Засгийн газар 2022.06.20-ны өдөр өргөн мэдүүлсэн, хоёр дахь хэлэлцүүлэг, санал, дүгнэлтээ Төсвийн зарлагын хяналтын дэд хороонд хүргүүлнэ/

Хэлэлцэж буй асуудалтай холбогдуулан Сангийн яамны Төрийн захиргааны удирдлагын газрын дарга Ч.Тавинжил, мөн яамны Хөгжлийн санхүүжилт, хөрөнгө оруулалтын газрын дарга Ч.Чимидсүрэн, Татварын бодлогын газрын Б.Тэлмүүн, Боловсрол, шинжлэх ухааны яамны Шинжлэх ухаан, технологийн бодлого, инновацын хөгжүүлэлт, хэрэгжилтийг зохицуулах газрын дарга Д.Баттогтох,  мөн яамны Шинжлэх ухаан, технологийн сангийн захирал Д.Одгэрэл, Цахим хөгжил, харилцаа холбооны яамны Төрийн нарийн бичгийн дарга Б.Болор-Эрдэнэ, мөн яамны Төрийн захиргааны удирдлагын газрын дарга Д.Жавхлан, Бодлого, төлөвлөлтийн газрын дарга З.Гантогоо, Цахим хөгжлийн бодлогын хэрэгжилтийг зохицуулах газрын дарга Б.Билэгдэмбэрэл, Эрүүл мэндийн яамны Бодлого төлөвлөлтийн газрын дарга Б.Буянтогтох, Дэлхийн банкны Цахим эрүүл мэндийн төслийн зохицуулагч Б.Амарсанаа, Үндэсний аудитын газрын Хөгжлийн бодлого, төлөвлөлтийн газрын захирал, Тэргүүлэх аудитор Б.Бундхорол, мөн газрын Аудитын дөрөвдүгээр газрын захирал, Тэргүүлэх аудитор Я.Самбууням, “Үндэсний дата төв” УТҮГ-ын захирал М.Баттулга, “И-Монгол академи” УТҮГ-ын захирал Л.Энхбат нар оролцов.

Хуралдаанд Улсын Их Хурлын Тамгын газрын Хууль, эрх зүйн газрын Байнгын хорооны асуудал хариуцсан хэлтсийн Инновац, цахим бодлогын байнгын хороо хариуцсан ахлах зөвлөх П.Батбаатар, референт Б.Золбоо нар байлцав.


Төсвийн гүйцэтгэлийн талаарх аудитын дүгнэлтийг Үндэсний аудитын газрын Аудитын дөрөвдүгээр газрын захирал, Тэргүүлэх аудитор Я.Самбууням танилцуулав.


Аудитын дүгнэлттэй холбогдуулан Улсын Их Хурлын гишүүн Б.Саранчимэгийн тавьсан асуултад Үндэсний аудитын газрын Аудитын дөрөвдүгээр газрын захирал, Тэргүүлэх аудитор Я.Самбууням, Эрүүл мэндийн яамны Бодлого төлөвлөлтийн газрын дарга Б.Буянтогтох, Дэлхийн банкны Цахим эрүүл мэндийн төслийн зохицуулагч Б.Амарсанаа, Цахим хөгжил, харилцаа холбооны яамны Төрийн нарийн бичгийн дарга Б.Болор-Эрдэнэ нар хариулж, тайлбар хийв.

Байнгын хорооноос гарах санал, дүгнэлтийг Улсын Их Хурлын гишүүн Г.Амартүвшин Төсвийн зарлагын хяналтын дэд хорооны хуралдаанд танилцуулахаар тогтов. 


Байнгын хорооны хуралдаанаар 1 асуудал хэлэлцэв.


Хуралдаан 27 минут үргэлжилж, 12 гишүүнээс 8 гишүүн хүрэлцэн ирж, 66.7 хувийн ирцтэйгээр 18 цаг 13 минутад өндөрлөв.  

Хуралдаан даргалсан:


УЛСЫН ИХ ХУРЛЫН


ГИШҮҮН







Б.САРАНЧИМЭГ
Тэмдэглэлтэй танилцсан:

ИННОВАЦ, ЦАХИМ БОДЛОГЫН 
БАЙНГЫН ХОРООНЫ ДАРГА




Н.УЧРАЛ

 Тэмдэглэл хөтөлсөн:

 ХУРАЛДААНЫ ТЭМДЭГЛЭЛ ХӨТЛӨХ

 АЛБАНЫ ШИНЖЭЭЧ





П.ОЮУНГЭРЭЛ
МОНГОЛ УЛСЫН ИХ ХУРЛЫН 2022 ОНЫ ХАВРЫН ЭЭЛЖИТ ЧУУЛГАНЫ
ИННОВАЦ, ЦАХИМ БОДЛОГЫН БАЙНГЫН ХОРООНЫ 07 ДУГААР 

САРЫН 04-НИЙ ӨДӨР  /ДАВАА ГАРАГ/-ИЙН ХУРАЛДААНЫ 

ДЭЛГЭРЭНГҮЙ ТЭМДЭГЛЭЛ

Б.Саранчимэг: Байнгын хорооныхоо эрхэм гишүүдийн энэ өдрийн амар амгаланг айлтгая. 
Тэгэхээр Байнгын хорооны гишүүдийн олонх хүрэлцэн ирж, Байнгын хорооны хурал 67,7 хувийн ирц бүрдсэн тул Инновац, цахим бодлогын байнгын хорооны 2022 оны 07 дугаар сарын 04-ний өдрийн хуралдааныг эхэлснийг мэдэгдье. 
Монгол Улсын Их Хурлын чуулганы хуралдааны дэгийн тухай хуулийн арван нэгийн зургаад заасны дагуу хуралдааны ирцийг гишүүний сонгогдсон тойрог, нэрээр нь хуралдаанд хүрэлцэн ирсэн гишүүн, хүндэтгэх үзэх шалтгаанаар хуралдаанд хүрэлцэн ирээгүй гишүүн, хуралдаан тасалсан гишүүн гэсэн дарааллын дагуу танилцуулна. 
Хуралдаанд хүрэлцэн ирсэн гишүүдийг танилцуулъя.
Амартүвшин гишүүн, Батшугар гишүүн, Ганибал гишүүн, Ганхуяг гишүүн, Саранчимэг гишүүн, Сэргэлэн гишүүн, Ундрам гишүүн, Чинбүрэн гишүүн ирсэн байна. 
Учрал гишүүн чөлөөтэй, Бат-Амгалан гишүүн ирээгүй байна. Доржханд гишүүн ирээгүй, чөлөөтэй байна. Идэрбат гишүүн томилолттой байна.
Инновац, цахим бодлогын байнгын хорооны хуралдааны ирцийг танилцуулж дууслаа. 
Байнгын хорооны хуралдаанаар хэлэлцэх асуудлыг та бүхэнд танилцуулъя. Тэгэхээр Монгол Улсын 2021 оны нэгдсэн төсвийн гүйцэтгэл, энэ Засгийн газрын санхүүгийн нэгтгэсэн тайлан, Монгол Улсын 2021 оны төсвийн гүйцэтгэлийн батлах тухай Монгол Улсын Их Хурлын тогтоолын төсөл, Засгийн газрын энэ 2022 оны 6 сарын 20-ны өдөр өргөн мэдүүлсэн энэ хоёр дахь хэлэлцүүлгийг ингэж хийж, санал, дүгнэлтээ бид нар Төсвийн зарлагын дэд хороонд хүргүүлнэ. 
Хэлэлцэх асуудалтай холбоотой саналтай гишүүн байна уу? Алга байна. 
Хэлэлцэх асуудалдаа оръё.

 Монгол Улсын 2021 оны нэгдсэн төсвийн гүйцэтгэл, Засгийн газрын санхүүгийн нэгтгэсэн тайлан, “Монгол Улсын 2021 оны төсвийн гүйцэтгэл батлах тухай” Улсын Их Хурлын тогтоолын төслийг хэлэлцэж эхэлье. 
Тэгэхээр энэ дээр нэг тайлбар хэлье. Монгол Улсын Их Хурлын чуулганы хуралдааны дэгийн тухай хуулийн далан гуравдугаар зүйлийн далан гурвын дөрвийн хоёрт хоёр дахь хэлэлцүүлгээр Байнгын хороод, нам, эвслийн бүлэг, төсвийн гүйцэтгэлийг хэлэлцэж гаргасан санал, дүгнэлтээ Төсвийн зарлагын хяналтын дэд хороонд өгөх ба тус дэд хороо эдгээр санал, дүгнэлтийг хэлэлцэн нэгтгэн гаргасан санал, дүгнэлтээ нэгдсэн хуралдаанд оруулах гэж заасан байгаа. 
Тэгэхээр өнөөдөр хуралд оролцож байгаа ажлын хэсгийн бүрэлдэхүүнийг та бүхэнд танилцуулъя. 
Батцэнгэлийн Болор-Эрдэнэ Цахим хөгжил, харилцаа холбооны яамны Төрийн нарийн бичгийн дарга, Жигжидийн Ганбат Сангийн яамны Төрийн нарийн бичгийн дарга, Буянтогтох Бундхорол Хөгжлийн бодлого төлөвлөлтийн газрын захирал, тэргүүлэх аудитор, Дагвадорж овогтой Дэлгэрсайхан Улсын бүртгэлийн ерөнхий газрын дарга, Мижиддорж овогтой Санжаадорж Сангийн яамны Төсвийн бодлого, төлөвлөлтийн газрын дарга, Чойжилсүрэнгийн Тавинжил Сангийн яамны Төрийн захиргааны удирдлагын газрын дарга, Чойнгүнсэн овогтой Чимэдсүрэн Сангийн яамны Хөгжлийн санхүүжилт, хөрөнгө оруулалтын газрын дарга, Батсүх овогтой Сүх-Очир Сангийн яамны Санхүүгийн бодлогын газрын дарга, Бямбарагчаа овогтой Тэлмүүн Сангийн яамны Татварын бодлогын газрын дарга, Ганболд овогтой Золбоо Сангийн яамны Санхүү төсвийн судалгааны газрын дарга, Наран овогтой Мөнхсүх Сангийн яамны Төрийн сангийн газрын санхүүжилт тайлан бүртгэлийн хэлтсийн дарга, Жамъянжав овогтой Дэлгэржаргал Сангийн яамны Хөгжлийн санхүүжилт хөрөнгө оруулалтын газрын төсвийн хөрөнгө оруулалтын хэлтсийн дарга, Булганхүү овогтой Ганзориг Сангийн яамны Хөгжлийн санхүүжилт хөрөнгө оруулалтын хөгжлийн санхүүжилтийн хэлтсийн дарга, Байгальмаа овогтой Одонтуяа Сангийн яамны санхүүгийн бодлогын газрын өрийн удирдлагын хэлтсийн дарга бүгд ирсэн байгаа юу. 

Яагаад ирээгүй байгаа юм. Хуваагдаад, тэгээд энэ ирсэн хүмүүсийг нь танилцуулах ёстой биз дээ. Цахим хөгжил, харилцаа холбооны яамны бодлого төлөвлөлтийн газрын дарга Гантогоо, Бадамдорж овогтой Билэгдэмбэрэл Цахим хөгжил, харилцаа холбооны яамны Цахим хөгжлийн бодлогын хэрэгжилтийг зохицуулах газрын дарга, Дашболд овогтой Жавхлан Цахим хөгжил, харилцаа холбооны яамны Төрийн захиргааны удирдлагын газрын дарга, Энхбаяр овогтой Насанбат Цахим хөгжил, харилцаа холбооны яамны Кибер аюулгүй байдлын бодлогын хэрэгжилтийг зохицуулах газрын дарга, Доржготов овогтой Баттогтох Боловсрол шинжлэх ухааны яамны Шинжлэх ухаан технологи инновац бодлого хэрэгжилтийг зохицуулах газрын дарга, Батсүх овогтой Буянтогтох Эрүүл мэндийн яамны бодлого төлөвлөлтийн газрын дарга, Батмөнх овогтой Амарсанаа Эрүүл мэндийн яамны дэлхийн банкны цахим эрүүл мэндийн төслийн зохицуулагч, Доржгочоо овогтой Одгэрэл Боловсрол шинжлэх ухааны яамны шинжлэх ухааны технологийн сангийн захирал, Мөнхдорж овогтой Баттулга Үндэсний дата төв улсын төсөвт үйлдвэрийн газрын захирал, Лхагвасүрэн овогтой Энхбат и-Монгол  академи улсын төсөвт үйлдвэрийн газрын захирал. Та бүхэнд ажлын хэсгийн бүрэлдэхүүнийг танилцууллаа. 
Монгол Улсын 2021оны нэгдсэн төсвийн гүйцэтгэл, Засгийн газрын санхүүгийн нэгтгэсэн тайлангийн талаарх аудитын дүгнэлтийг Аудитын газрын дөрөвдүгээр газрын дарга Самбууням танилцуулна. 3 дугаар микрофоныг өгье. 
Я.Самбууням: Улсын Их Хурлын Инновац, цахим бодлогын байнгын хорооны дарга, Улсын Их Хурлын эрхэм гишүүд ээ. Төрийн аудитын тухай хуульд заасан Үндэсний аудитын газрын бүрэн эрхийн хүрээнд төсвийн тухай хуулийн дагуу төсвийн ерөнхийлөн захирагчдын эрхлэх асуудлын хүрээний байгууллагуудын 2021 оны санхүүгийн нэгтгэсэн тайлан, төсвийн гүйцэтгэлд аудит хийлээ. 
Тус Байнгын хорооны харьяа төсвийн ерөнхийлөн захирагчдын хамаарах байгууллагуудын санхүүгийн нэгтгэсэн тайлан, төсвийн гүйцэтгэлд аудит хийсэн талаар товч танилцуулъя. 
Тус Байнгын хороонд хамаарах аудитад хамрагдсан 9 байгууллага, бүх нийтийн үүргийн сан гэсэн байгууллагуудын санхүүгийн тайланд хийсэн аудитын дүн, дүгнэлтийг танилцуулъя. 
Харилцаа холбоо мэдээлэл технологийн газрын 2021 оны санхүүгийн тайланд хийсэн аудитаар тав аравны хоёр их наяд төгрөгийн алдаа, зөрчил илэрснээс тав аравны нэг их наядын төлбөрийг төгрөгийн бүртгэл, тайлагналтай холбоотой алдаа, зөрчлийг залруулж зургаа аравны нэг сая төгрөгийн зөрчилд гурван албан шаардлага хүргүүлж, гучин ес аравны зургаан сая төгрөгийн зөрчлийг арилгах, давтан гаргахгүй байх нэг зөвлөмжийг хүргүүлж ажилласан байна.
2. Харилцаа холбооны зохицуулах хорооны 2021 оны санхүүгийн тайланд хийсэн аудитаар зуун гучин дөрөв аравны хоёр сая төгрөгийн алдаа, зөрчил илэрснээс зуун хорь аравны таван сая төгрөгийн алдааг залруулж арван гурав аравны долоон сая төгрөгийн зөрчилд таван зөвлөмж хүргүүлсэн байна.
3. Монгол шуудан хязгаарлагдмал хариуцлагатай компанийн 2021 оны санхүүгийн тайланд хийсэн аудитаар ер аравны дөрвөн сая төгрөгийн алдаа зөрчил илэрч, наян гурав аравны хоёр сая төгрөгийн алдааг санхүүгийн тайланд залруулж тав аравны долоон сая төгрөгийн зөрчилд нэг албан шаардлага, нэг аравны таван сая төгрөгийн зөрчлийг арилгах, давтан гаргахгүй байх нэг зөвлөмжийг өгсөн байна.

4. Монголын цахилгаан холбоо хувьцаат компанийн 2021 оны санхүүгийн нэгтгэсэн тайланд хийсэн аудитаар тав аравны найман их наяд төгрөгийн алдаа, зөрчил илэрч, тав аравны долоон их наяд төгрөгийн алдааг залруулж, гурван зуун дөчин долоо аравны хоёр сая төгрөгийн зөрчилд хоёр албан шаардлага хүрвэл зөрчлийг арилгах, давтан гаргахгүй байх нэг зөвлөмжийг хүргүүлсэн байна.
5. Мэдээлэл технологийн үндэсний паркийн 2021 оны санхүүгийн тайланд хийсэн аудитаар нийт ная аравны долоон сая төгрөгийн алдаа, зөрчил илэрч, далан тав аравны есөн сая төгрөгийн гурван алдааг санхүүгийн тайланд залруулга хийлгэж, дөрөв аравны долоон сая төгрөгийн зөрчилд нэг албан шаардлага хүргүүлж, зөрчлийг давтан гаргахгүй байх нэг зөвлөмжийг хүргүүлж ажиллажээ.

6. Мэдээлэл холбооны сүлжээ, хязгаарлагдмал хариуцлагатай компанийн 2021 оны санхүүгийн тайланд хийсэн аудитаар, дөчин ес аравны хоёр сая төгрөгийн алдаа, зөрчлийг илрүүлсэн. Үүнээс ноль аравны долоон сая төгрөгийн зөрчилд нэг төлбөрийн акт тогтоож, дөчин найм аравны зургаан сая төгрөгийн зөрчлийг давтан гаргахгүй байх, зөрчлийг арилгах дөрвөн зөвлөмжийг өгсөн байна.
7. Радио, телевизийн сүлжээ улсын төсөвт үйлдвэрийн газрын 2021 оны санхүүгийн тайланд хийсэн аудитаар наян хоёр аравны гурван сая төгрөгийн алдаа зөрчил илэрч, хорин нэг аравны хоёр сая төгрөгийн зөрчлийн нэг албан шаардлага, жаран нэгэн сая төгрөгийн алдаа, зөрчлийг арилгах, давтан гаргахгүй байх таван зөвлөмжийг хүргүүлсэн байна.
8. Үндэсний дата төв улсын төсөвт үйлдвэрийн газрын 2021 оны санхүүгийн тайланд хийсэн аудитаар нэг их наяд төгрөгийн алдаа зөрчил илэрснээс найман зуун гучин гурав аравны найман сая төгрөгийн алдааг залруулж, тав аравны дөрвөн сая төгрөгийн зөрчилд нэг төлбөрийн акт, зуун тавин найм аравны хоёр сая төгрөгийн алдаа, зөрчилд гурван албан шаардлага хүргүүлж, ес аравны долоон сая төгрөгийн зөрчлийг арилгах, давтан гаргахгүй байх нэг зөвлөмжийг өгсөн байна.
9. Бүх нийтийн үүргийн сангийн 2021 оны санхүүгийн тайланд хийсэн аудитаар нийт зургаа аравны нэг их наяд төгрөгийн алдаа зөрчил илэрснээс тав аравны нэг их наяд төгрөгийн алдаа зөрчлийг залруулга хийлгэж, гучин нэг аравны хоёр сая төгрөгийн зөрчилд нэг төлбөрийн акт, есөн зуун арван таван сая төгрөгийн зөрчилд зургаан албан шаардлага хүргүүлсэн байна. Тус сангийн илэрсэн алдаа зөрчилд тооцогдсон материаллаг байдлын түвшнээс давсан тул хязгаарлалттай санал дүгнэлт өгсөн байна.
Тус Байнгын хорооны харьяа байгууллагуудын санхүүгийн тайлан, төсвийн гүйцэтгэлд хийсэн аудитын дүгнэлтэд үндэслэн цаашид анхаарах дараах асуудлыг толилуулж байна. Үүнд: 
Төрийн хэмнэлтийн тухай хуулийн хэрэгжилтийг хангаж ажиллах, төсвийн хөрөнгийг үр ашигтай зарцуулах, хэрэгжилтэд тавих хяналтыг сайжруулах, 
2. Төрийн өмчит хуулийн этгээдийн хөрөнгө, өр төлбөр, орлого, зарлага, хөтөлбөр, арга хэмжээ, хөрөнгө оруулалтад тавих дотоод хяналтыг сайжруулах, 
3. Худалдан авах ажиллагаа болон шилэн дансны тухай хуулийн хэрэгжилтийг бүрэн хэрэгжүүлэх, 
4. Аудитаар өгсөн акт, албан шаардлага, зөвлөмжийг хэрэгжүүлэх, хэрэгжилтийг хангах арга хэмжээ авч ажиллах гэсэн зүйлсийг толиулж байна. Анхаарал хандуулсанд баярлалаа. 
Б.Саранчимэг: Монгол Улсын энэ 2021 оны нэгдсэн төсвийн гүйцэтгэл, Засгийн газрын санхүүгийн нэгтгэсэн тайлан болон энэ аудитын дүгнэлттэй холбогдуулан асуулт асуух гишүүн байна уу? Байхгүй юу. 
Бид нар өнөөдөр 2021 оны энэ төсвийн гүйцэтгэлийг бол хэлэлцэж байгаа, тэгээд энэ үед бол бас цар тахлын хүнд нөхцөл байсан. Тэгэхээр энэ төсвийн гүйцэтгэхтэй холбогдуулж бас тодруулах зүйл байгаа. 
Хамгийн түрүүнд энэ Дэлхийн банкны санхүүжилтээр хийгдэж байгаа эрүүл мэндийн салбарыг цахимжуулах арван есөн сая долларын ийм том хөтөлбөр хэрэгжиж, бүр зохицуулагчтайгаар ингэж ажиллаж байгаа. Тэгэхээр манай Байнгын хорооноос ажлын хэсэг гаргаад Чинбүрэн гишүүнээр ахлуулсан бид нар яг бас нэлээн хэдэн газруудад очиж ажилласан. Тэгээд тэнд очоод ажиллаж байхад бол таван сарын нэгэнд бол ямар ч асуудалгүй ээ, энэ ажил маань эхэлчихнэ ээ гэдгийг бас хэлж байсан. Тэгээд өнөөдөр ямархуу энэ аудитын дүгнэлттэй танилцаад үзэж байхад үр дүндээ хүрэх ямар ч боломжгүй гэсэн ийм дүгнэлтийг гаргасан байна. Тэгэхээр энэ дээр бол Эрүүл мэндийн яам, цахим эрүүл мэндийн төслийн удирдлага, Үндэсний аудит бас тайлбараа өгнө үү. 
Тэгээд өнөөдөр бол та нарын хэлж байснаар бол иргэн болгон ингээд картаа болчихсон ингээд явж байх байсан. Тэгээд эргээд энэ аудитын дүгнэлт чинь ингэж гарсан байна, энэ дээр тайлбараа өгнө үү.

Нөгөө талаар Засгийн газраас энэ 2021 оны төсөв батлуулахдаа хэд хэдэн зарчмыг бас баримталж байсан. Түүний нэг нь бол энэ төрийн үйлчилгээг цахимжуулах гэж танилцуулгадаа бас дурдсан байгаа. Тэгэхээр энэ Улсын Их Хурлын 2020 оны 4 сарын 29-ний өдөр Коронавируст халдварын цар тахлын үед санхүү, эдийн засгийн тогтвортой байдлыг хангах, эрсдэлээс урьдчилан сэргийлэх, төрийн үйлчилгээнд цахим шилжилт хийх арга хэмжээний тухай ийм гучин хоёрдугаар тогтоолыг баталсан. Тэгэхээр энэ тогтоолын дагуу бол энэ 21 онд цахим шилжилтийн хүрээнд ямар төсөл, арга хэмжээнд хэдэн төгрөгийг зарцуулсан бэ? Энэ дээрээс тодорхой хариулт өгнө үү? Яг нэгдсэн тоо байгаа юу? 
Ер нь бол энэ төрийн үйлчилгээний цахим шилжилт хэдэн хувьтай явж байгаа гэж үзэж байгаа вэ? Энэ дээр тодорхой тайлбар өгөөч ээ. 
Дараагийн нэг асуух зүйл бол энэ жил бүрийн гүйцэтгэлд ингээд Үндэсний аудитын газраас тайлан дүгнэлт гаргаж Улсын Их Хуралд бол танилцуулдаг. Тэгээд л хорин нэгэн оны төсвийн гүйцэтгэлд хийсэн аудитын тайланд энэ төсвийн сахилга хариуцлага, хяналтын тогтолцоог сайжруулах шаардлагатай гээд л гараад ирдэг. Тэгээд эргээд дахиад бид нар ингээд аудитын дүгнэлт дээрээ дахиад л ингээд ороод ирдэг. Тийм болохоор бид нар бас цаашдаа энэ аудитын тайлан, дүгнэлтийн мөрөөр арга хэмжээ авч ажиллах нь энэ Засгийн газар, Сангийн яам маш хариуцлагатай, энэ дээр анхаарч ажиллах хэрэгтэй байна гэдэг ийм саналыг хэлж хэлж байна. 

Бас нэг асуулт бол энэ төсвийн сахилга хариуцлага, хяналт тогтолцоог сайжруулах гэсэн дүгнэлт ингээд жил, жил аудит гараад ирдэг. Тэгээд Засгийн газар, Сангийн яам, аудитын тайлангийн мөрөөр яг ямар арга хэмжээ авдаг вэ? Энэ дээр нэг тодорхой хариулт өгөөч. Баярлалаа. 
Гуравдугаар микрофоныг өгье. 
Гишүүний асуултад хариулъя. Үндэсний аудитын газрын дөрөвдүгээр газрын захирал Самбууням байна. Эхний асуулт эрүүл мэндийн мэдээлэл солилцооны платформ боловсруулах, хөгжүүлэх, хэрэгжүүлэх гэрээт ажил 2021 оны 6 дугаар сард эхэлсэн бөгөөд урьдчилгаа санхүүжилт болох нэг аравны таван их наяд төгрөгийг гүйцэтгэгч талд шилжүүлсэн байна. Дэлхийн банкны баг гүйцэтгэгч талын ажлын гүйцэтгэлтэй танилцаад хангалтгүй гэж дүгнэсэн. Уг гэрээт ажилд хөндлөнгийн гуравдагч этгээдээр мэдээлэл технологийн аудит хийлгэж, гүйцэтгэлд суурилан үлдэгдэл төлбөрийг шилжүүлэхээр шийдсэн. Уг шалтгаанаар тайлант онд төслийн худалдан авалтын төлөвлөгөөнд тусгасан ажлууд бүгд хийгдээгүй байна гэсэн дүгнэлтийг бид аудитын тайлангийнхаа гол асуудалд оруулж тусгаж өгсөн байгаа юм. 
Б.Саранчимэг: Эрүүл мэндийн яам, Дэлхийн банкны цахим эрүүл мэндийн төслийн зохицуулагч Амарсанаа дахиад энэ дээр хариулъя. Бид нарыг очиход таван сарын нэгэнд ингээд болчихно оо гээд их тодорхой хариулт өгөөд байсан шүү дээ. 
Гишүүний асуултад Дэлхийн банкны Цахим эрүүл мэнд төслийн зохицуулагч Амарсанаа хариулж байна. 
Энэ өвчтөний мэдээлэл солилцооны платформ хийж байгаа энэ гэрээлэгч компанидаа урьдчилгаа төлбөр таван зуун дөчин мянган долларыг бол шилжүүлсэн байгаа. Тэгээд энэ хүрээндээ бол яг гэрээний гүйцэтгэлээр нь бол яг хийсэн ажилд нь таарсан төлбөрийг өгчихсөн байгаа. Гэрээний нөгөө төлбөрийн хуваарийн дагуу. Тэгээд удаашраад байгаа шалтгаан нь юунд байна вэ гэхээр энэ эрүүл мэндийн яг энэ цахим шилжилтийн дата стандарт гэдэг юмнууд нь Монгол Улсын хэмжээнд бүрэн дуусаагүй байгаа. Жишээ нь ай си ти 10, ай си ти 11 гэх мэт яг энэ өвчтөний дата мэдээлэл солилцох стандартууд маань бас яг дуусаагүй болохоор үүнтэйгээ холбоотойгоор энэ системүүд хоорондоо интеграц хийж чадахгүй байгаад байгаа юм. Тэгээд үүнээс болоод л жоохон ажил удаад байгаа. Нэмэлт тайлбарыг манай бодлого төлөвлөлтийн газрын дарга Буянтогтох дарга өгнө.
Б.Саранчимэг: Тэгэхдээ Амарсанаа даргаас дахиад түүн дээрээ тодруулж хэлмээр байна. Нэг тайлбар тавьчихдаг, хэдэн сая долларын төслийг зохицуулаад явж байж эргээд бид нарыг очихоор ингээд таван сард болчихно оо. Энэ төсөл чинь хугацаагаараа 2022 оны 9 сард дуусна гээд. Тэгээд бүх хүн цахим карттай болно. Эрүүл мэндийн салбарыг үнэхээр цахимжуулна гээд ингээд эхэлчихсэн. Энэ чинь маш багагүй мөнгийг ингээд явж байдаг. Эргээд нэг дээрээ гацаад дахиад бид нар гацаанаас нь нэлээн гаргаж ажлын хэсэг гаргаж ажилласан шүү дээ. Тэгээд дахиад тайлбар тавиад ингээд сууж байгаа нь харамсалтай байна шүү. Эрүүл мэндийн яамнаас хариулт өгье. 
Эрүүл мэндийн яамны Бодлого төлөвлөлтийн газрын дарга Буянтогтох Саранчимэг гишүүний асуултад хариулъя. 
Ер нь цахим төсөл маань өөрөө арван ес аравны таван сая долларын ийм төсөл, бүрэлдэхүүн хэд хэдэн хэсэгтэй. Энэ өвчний мэдээлэл солилцох платформ гэрээлэгч талтай арван нэгэн үр дүнд хүрэхээр ийм гэрээ хийсэн. Сая Дэлхийн банкны ажлын хэсэг ирж ажилласан байгаа. Ажлын хэсэг ирж ажиллаад яг гэрээлэгч талын гүйцэтгэсэн ажлуудад бас сэтгэл ханамжгүй байгаагаа бол илэрхийлсэн. Нийт арван нэгэн үр дүн гарахаас гурван үр дүн бол гарсан байна. Бусад нь бол хэрэгжилт тодорхой хэмжээнд бас хангалттай түвшинд хүрэхгүй байна гэсэн ийм зүйлийг бол илэрхийлсэн. 
Эрүүл мэндийн сайдтай бас уулзсан байгаа. Уулзахдаа бол ямар асуудал хөндсөн гэхээр гэрээлэгч талтай хийсэн гэрээгээ эргэж хараач ээ тодорхой яг энэ хэрэгжүүлэгч тал хийсэн үр дүнд хүрсэн хэмжээнд гэрээг эргэж хараад тэр хэмжээгээр нь санхүүжүүлээч ээ гэсэн ийм зүйлийг хэлсэн. Мөнгө шилжүүлэх тухайд барьцаалагч тал гэрээ хийх үедээ бол тодорхой хэмжээний мөнгөн дүнг өөрөө барьцаалсан байсан. Тэр мөнгөө бол буцааж авсан байгаа. Энэ нэгдүгээр төлбөр мэт харагдаж байгаа. Гэхдээ яг үндсэн гэрээний үнийн дүнгээс бол ямар нэгэн мөнгө одоогийн байдлаар бол шилжүүлээгүй, өөрөөр хэлбэл барьцааны мөнгөө чөлөөлж авсан ийм байдалтай байж байгаа гэдгийг хэлье. Сая ирсэн ажлын хэсэг нөгөө ad memo буюу санамж бичгээ бол Эрүүл мэндийн яаманд хүргүүлсэн. Энэ дээр тодорхой алхмуудыг авч хэрэгжүүлээч ээ. Ингээд цаашаа энэ ажлын үр дүнгээ урагшлуулах чиглэлд Эрүүл мэндийн яамтай хамтарч ажиллах ийм санал тавиад явсан. Энэ санамж бичиг албан ёсоор бол Эрүүл мэндийн яаманд бол хараахан ирээгүй байна. Үүний дараа төслийн удирдах хороо бас бид нар хуралдахаар төлөвлөж байгаа. Ингээд ажил сайжруулах чиглэлдээ бол явна. 

Дараачийн нэг саад юу ажил удааширч байгаа нэг асуудал юу байна гэхээр ер нь бол хатуу дэд бүтцийн худалдан авалт бол нэлээн хойшилчихсон удаашралтай явж байгаа. Тэгэхээр бид энэ гэрээлэгч талтай асуудлыг хөндөж ярингуут хатуу дэд бүтэц, бас худалдан авалт, үйл ажиллагаа, удааширсантай холбоотой бодит тестийн орчинд тестлэх ийм бололцоо бол бас хараахан бүрдээгүй байна гэдэг тийм зүйл хэлдэг. Гүйцэтгэгч тал болоод энэ Дэлхийн банкны аль нь яг бодитой байдлаар хандаж байгаа гэдэг талаас бид нар аудит оруулъя гэсэн боловч бид нар таван сараас эхлүүлээд олон улсын аудит оруулахаар хэд хэдэн удаа урилга тавьсан. Даанч яг бидний шаардлага хангахаар тийм аудитын хөндлөнгийн аудитын компани бол орж ирээгүй. Тэгээд сая сайдтай уулзсаны хүрээнд санамж бичгийнхээ хүрээнд бид нар цаашаа зөвшилцөөд явбал ажил бол цаашаа явахаар ингэж байгаа, гэхдээ хараахан эцсийн шийдэл гараагүй байна. Төслийн удирдах хороо наадмын дараа хуралдахаар төлөвлөж байна. 
Б.Саранчимэг: Бид нарыг ажлын хэсгийнхэн очиж ажиллахад таван сарын нэгэнд энэ ажил болчихно гэдэг мэдээлэл өгсөн. Тэгэхээр энэ байдлаараа бол Улсын Их Хурлын гишүүдэд худлаа мэдээлэл өгсөн болж таарч байна уу? есөн сар гээд энэ төсөл чинь хэрэгжээд дуусчих уу? Энэ дээр тодруулаад хэлье. 
Нэгдүгээр номерт микрофон өгье. 
Б.Буянтогтох: Төсөл бол албан ёсоор есөн сарын гучинд дуусахаар байгаа. Гэхдээ өвчний цахим карт үүсэхтэй холбоотой хөгжүүлэлт бол хийгдээд явж байгаа. Гэхдээ үүнийг яг бодит нөгөө бодит байдал руу шилжүүлэхийн тулд зайлшгүй нөгөө хатуу дэд бүтэц бол худалдан авах ийм шаардлага бол үүсчихсэн байж байгаа. Цахимын хөгжүүлэлт нь бол программын түвшинд бол яг энэ зөөлөн бүтэц нь хийгдчихсэн гэсэн ийм тайлбарыг хөгжүүлэгч тал бол өгч байгаа. Гүйцэтгэгч тал. Бусад тэр арван нэгэн үр дүнд хүрэх үр дүнгүүдээс бол гурван үр дүн бол тодорхой гарчихсан явж байна. Яг хэрэгжүүлээд явж байгаа. 
Б.Саранчимэг: энэ дээр аудитын байгууллагаас шахаж яг үүнийг болгох тал дээр нь анхаарч ажиллаарай, тэгэхгүй бол энд ер нь энэ хяналт шалгалтынхаа хуулиар тэр үнэхээр ажил нь явахгүй байгаа бол тэр албан тушаалтандаа хариуцлага тооцоод энэ ажлыг урагш нь явуулахгүй бол ингээд яг гацчихсан. Ингээд дахиад тайлбар хийгээд явж баймааргүй байна шүү. 
Дараагийн асуултдаа хариулт авъя. Болор-Эрдэнэ дарга хоёр номер.

Та бүхэнд энэ өдрийн мэндийг хүргэе. Цахим хөгжлийн яам Болор-Эрдэнэ Саранчимэг гишүүний асуултад хариулъя. 
2021 онд манай И-Монголиа платформ дээр нийтдээ нэг аравны зургаан тэрбум төгрөгийн төсвийг зарцуулсан. Энэ төсөв дээр бид нар юунд зарцуулсан бэ гэхээр тавин есөн байгууллагын зургаан зуун зургаан улсын хэмжээний үзүүлдэг үйлчилгээнүүдийг цахимжуулахад зарцуулсан байгаа. Үүнээс хойш он гарсаар бол бид нар бас үйлчилгээнүүдээ нэмээд өнөөдрийн байдлаар бол и-монголиа дээр байгаа үйлчилгээний тоо мянга найман зуу гаруй үйлчилгээ. Үүний мянга хоёр зуу орчим нь орон нутгийн хорин нэгэн аймгийн үйлчилгээнүүд орж цахимжсан байгаа. 
Б.Саранчимэг: Нэмж хариулах хүн байна уу? Энэ 21 онд цахим шилжилтийн хүрээнд ямар төсөл арга хэмжээнд хэдэн төгрөг зарцуулсан бэ? Үүнийг нэг тодорхой хариулаад өгөөч. Гуравдугаар микрофон.

Саранчимэг гишүүний асуултад хариулъя. Үндэсний аудитын газар Самбууням. Цахим шилжилтийн хүрээнд мэдээлэл технологийн үйлчилгээний зардалд тайлант онд арван долоо аравны таван тэрбум төгрөг төлөвлөснөөс арван гурав аравны есөн тэрбум төгрөгийн зарцуулсан, зарцуулалтын гүйцэтгэл далан ес аравны дөрвөн хувьтай байсан. Цахим хөтөлбөр, шилжилтийн арга хэмжээг хэрэгжүүлэхэд зургаа аравны долоон тэрбум төгрөгийг зарцуулахаас хоёр аравны дөрвөн тэрбум буюу Засгийн газрын Хэрэг эрхлэх газрын хоёр тэрбумыг, Соёлын сайд ноль аравны дөрвөн тэрбум төгрөгийг тус тус зарцуулсан байна.
Түрүүн цахим эрүүл мэндийн төслийн хувьд аудитын зүгээс төслийн хугацаа дуусаж байгаа болоод төслийн зорилтот үр дүндээ хүрэх боломжгүй болсон байгааг аудитаар дүгнэлт гаргаж хэлсэн байгаа. Мөн тус төслийн санхүүгийн тайлангийн аудитад зөрчил бидний тогтоосон хязгаарлалтаас давсан тул хязгаарлалттай санал дүгнэлт өгч ажилласан байгаа. Баярлалаа. Далан ес аравны дөрөв. Энэ бол үйл ажиллагаа нь биш санхүүжилтийн хуваарь нь шүү.

Б.Саранчимэг: Гишүүд асуулт асууж, хариулт авч дууслаа. 
Тэгэхээр төсвийн гүйцэтгэл, Засгийн газрын санхүүгийн нэгтгэсэн тайлан болон энэ аудитын дүгнэлттэй холбогдуулан үг хэлэх гишүүд байна уу? Алга байна.
Гишүүд үг хэлж дууслаа. 
Монгол Улсын 2021 оны нэгдсэн төсвийн гүйцэтгэл, Засгийн газрын санхүүгийн нэгтгэсэн тайлан “Монгол Улсын 2021 оны төсвийн гүйцэтгэл батлах тухай” Улсын Их Хурлын тогтоолын төслийг хэлэлцсэн талаарх Байнгын хорооны санал, дүгнэлтийг Төсвийн зарлагын хяналтын дэд хороонд Улсын Их Хурлын гишүүн Амартүвшин танилцуулна.
Монгол Улсын 2021 оны нэгдсэн төсвийн гүйцэтгэл, Засгийн газрын санхүүгийн нэгтгэсэн тайланг хэлэлцэж дууслаа.

Инновац, цахим бодлогын байнгын хорооны хуралдаанаар хэлэлцэх асуудал дууссан тул энэ өдрийн хуралдаан өндөрлөснийг мэдэгдье.

Хуралдаандаа идэвхтэй оролцсон гишүүдэд талархъя.

Баярлалаа.
Дууны бичлэгээс буулгасан:

ХУРАЛДААНЫ ТЭМДЭГЛЭЛ

